


Naceu cos ollos abertos, vivos e inquedos. A súa boca movíase sen parar na procura de 
conforto no  peito quentiño e seguro da súa nai.

Desde moi cedo, todo o mundo descubriu a forza do vento nos pulmóns da meniña 
furacán. Choraba cunha forza descomunal. Sorría coa mesma intensidade.

Ela naceu unha mañá de treboada. Mentres a 
súa nai berraba coas dores do parto, o mundo 
era un estrondo de tronos e vento, mais o 
estrondo maior de todos foi ela, a meniña 
furacán.



A meniña furacán facíase notar. Despois de mamar, sempre con 
moita fame, remataba coa cara chea de leite.

Cando comezou a andar de gatiñas foi un sálvese quen poida!

Como por onde pasaba o destruía todo, súa nai e mais 
seu pai ían coma se fosen malabaristas a salvalo todo, a 
meniña furacán incluída.

Cando comezou a camiñar, o papá e a mamá decidiron 
acolchar a casa enteira: o chan, o teito, as paredes...

A meniña furacán era feliz saltando, xirando e dando 
reviravoltas por toda a casa.




